
ᐅᖃᐅᓯᕐᓄᑦ ᑲᒥᓴᓇᐅᑉ ᐱᓕᕆᐊᒃᓴᖏᑦ ᐊᒻᒪᓗ ᑲᒪᒋᔭᒃᓴᖏᑦ ᓴᖅᑭᑕᐅᓯ 

ᒪᕗᑦ ᒪᕐᕉᖕᓄᑦ ᓄᓇᕗᒥ ᐱᖁᔭᕐᔪᐊᖏᖕᓄᑦ: ᐃᓕᓴᕆᔭᐅᓯᒪᔪᑦ ᐅᖃᐅᓯᑦ ᐱᖁᔭᕐᔪᐊᖏᑎᒍᑦ ᐊᒻᒪ ᐃᓄᐃᑦ 

ᐅᖃᐅᓯᖏᑦ ᓴᐳᒥᐅᓯᖅᑕᐅᓯᒪᓂᖏᓐᓄᑦ ᐱᖁᔭᕐᔪᐊᖏᑎᒍᑦ.  ᓄᓇᕗᒥ ᓄᑖᖅ ᐃᓕᓴᕆᔭᐅᓯᒪᔪᑦ ᐅᖃᐅᓯᑦ 

ᐱᖁᔭᕐᔪᐊᖓᑦ ᐊᓂᒍᖅᑎᑕᐅᓚᐅᖅᓯᒪᔪᖅ ᑐᒡᓕᖓᓂ ᒪᓕᒐᓕᐅᖅᑎᑦ ᑲᑎᒪᔨᖏᓐᓄᑦ 2008-ᖑᑎᓪᓗᒍ 

ᐊᒻᒪᓗ, ᑭᑭᑕᐅᓪᓗᓂ ᓈᓴᐅᑎᖓ 12(7)(c), ᐊᑐᓕᖅᑎᑕᐅᓚᐅᖅᓯᒪᔪᖅ ᐄᑉᐳ 1, 2013-ᖑᑎᓪᓗᒍ.  

ᐃᓄᐃᑦ ᐅᖃᐅᓯᖓᑦ ᓴᐳᒻᒥᔭᐅᓂᖓᓄᑦ ᐱᖁᔭᕐᔪᐊᖅ ᐊᓂᒍᖅᑎᑕᐅᓚᐅᖅᓯᒪᔪᖅ ᑐᒡᓕᐊᓂ ᒪᓕᒐᓕᐅᖅᑎᑦ 

ᑲᑎᒪᔨᒋᑎᓪᓗᓂᒋᑦ 2008-ᖑᑎᓪᓗᒍ, ᐊᒻᒪ ᐊᑐᓕᖅᑎᑕᐅᕙᓪᓕᐊᓪᓗᑎᒃ ᐃᓛᒃᑰᖅᑕᕐᖢᒋᑦ ᑕᐃᒪᓐᖓᓂᑦ 

ᐱᓐᖑᖅᑎᑕᐅᓚᐅᖅᓯᒪᑎᓪᓗᒍ ᐱᖁᔭᕐᔪᐊᖅ. ᓈᓴᐅᑎᖏᑦ 3-5 ᐊᒻᒪᓗ 9-10 ᐃᓄᐃᑦ ᐅᖃᐅᓯᖏᓐᓄᑦ 

ᓴᐳᒻᒥᐅᓯᖅᑕᐅᓯᒪᓂᖏᓐᓄᑦ ᐱᖁᔭᕐᔪᐊᕐᒦᑦᑐᑦ ᐊᑐᓕᖅᑎᑕᐅᓇᑎᒃ. 

 

ᒥᔅ ᓵᓐᑐᕋ ᐃᓅᑎᖅ ᒫᓐᓇ ᐅᖃᐅᓯᕐᓄᑦ ᑲᒥᓴᓇᒋᔭᐅᔪᖅ ᓄᓇᕗᒥ. ᐃᖅᑲᓇᐃᔭᕆᐊᓕᓚᐅᖅᑐᖅ 

ᐅᖃᐅᓯᕐᓄᑦ ᑲᒥᓴᓇᐅᓂᕐᒧᑦ ᔮᓐᓄᐊᕆ 14, 2013-ᖑᑎᓪᓗᒍ.  ᐅᖃᐅᓯᕐᓄᑦ ᑲᒥᓴᓇᐅᑉ 2012-2013-ᒧᑦ 

ᐊᕐᕌᒍᑕᒫᖅᓯᐅᒻᒧᑦ ᐅᓂᒃᑳᓕᐊᖓ ᓴᖅᑭᑕᐅᓚᐅᖅᑐᖅ ᒪᓕᒐᓕᐅᕐᕕᖕᒥ ᒪᐃ 22, 2014-ᖑᑎᓪᓗᒍ. 

 

ᑲᑎᒪᔨᕋᓛᑦ ᐃᓕᓴᖅᓯᕗᑦ ᐅᖃᐅᓯᕐᓄᑦ ᑲᒥᓴᓇ ᐃᖅᑲᓇᐃᔭᓕᓚᐅᕐᓂᖓᓂᒃ ᑭᖑᕐᖓᒍᑦ 2012-2013 

ᑮᓇᐅᔭᓕᕆᓐᓇᐅᑉ ᐊᕐᕌᒍᐊ ᐱᒋᐊᕇᖅᓯᒪᓕᖅᑎᓪᓗᒍ, ᑕᖅᑭᓄᑦ ᑎᓴᒪᓄᑦ ᑖᓐᓇ ᐃᓂᒋᔭᐅᔪᖅ 

ᐃᓐᓄᒃᓯᒪᓚᐅᖏᑦᑐᖅ. ᑲᑎᒪᔨᕋᓛᑦ ᐃᓕᓴᖅᓯᕗᑦ ᐅᖃᐅᓯᕐᓄᑦ ᑲᒥᓴᓇᐅᓚᐅᖅᑐᖅ ᐊᒃᓱᕉᓴᒍᑎᖃᓕᓚᐅᕐᒪᑦ 

ᐃᖅᑲᓇᐃᔭᖅᑎᑖᕋᓱᒃᑲᓗᐊᕐᖢᓂ ᑎᑎᕋᕐᕕᖓᓂ, ᑕᐃᒪᓐᓇ ᑭᖑᕙᕆᐊᖃᑦᑕᓕᓚᐅᖅᑐᑦ 

ᐱᓕᕆᐊᒃᓴᐅᔪᒐᓗᐊᑦ. 

 

ᑲᑎᒪᔨᕋᓛᑦ ᓈᓚᒃᑎᐅᓪᓗᑎᒃ ᑲᑎᒪᔾᔪᑎᖃᓚᐅᖅᑐᑦ ᐅᖃᐅᓯᕐᓄᑦ ᑲᒥᓴᓇᐅᑉ 2012-2013-ᒥ 

ᐊᕐᕌᒍᑕᒫᖅᓯᐅᒻᒧᑦ ᐅᓂᒃᑳᓕᐊᖓᓂᒃ ᓯᑎᐱᕆ 22, 2014-ᖑᑎᓪᓗᒍ.  ᓈᓚᒃᑎᐅᓪᓗᑎᒃ ᑲᑎᒪᓂᕆᔭᖓᑦ 

ᒪᑐᐃᖓᓚᐅᖅᑐᖅ ᑭᓇᒃᑯᑐᐃᓐᓇᕐᓄᑦ ᐊᒻᒪ ᐱᕙᓪᓕᐊᔪᓕᕆᔨᓄᑦ ᐅᐸᒃᑕᐅᓯᒪᓪᓗᑎᒃ ᐊᒻᒪᓗ 

ᑐᓴᖅᓴᐅᑦᓴᐅᑎᒋᑎᑕᐅᓪᓗᑎᒃ ᓄᓇᓕᐅᔪᑦ ᓈᓚᐅᑎᖃᕐᕕᖓᒍᑦ, ᑕᓚᕖᓴᖃᕐᕕᖓᒍᑦ ᑲᐃᐳᒃᑯᑦ ᐊᒻᒪ 

ᖁᒻᒧᐊᒃᑎᑕᐅᓯᒪᔪᒃᑯᑦ.  ᑲᑎᒪᓂᕆᔭᖓᓪᓗ ᑐᓵᔨᖃᓚᐅᖅᑐᑦ ᐊᑐᖅᑕᐅᓪᓗᑎᒃ ᐃᓘᓐᓇᖏᑦ 

ᐃᓕᓴᕆᔭᐅᓯᒪᔪᑦ ᐅᖃᐅᓯᑦ.  ᑲᑎᒪᔾᔪᑎᕕᓂᖏᑦ ᑎᑎᕋᖅᑕᐅᕙᓪᓕᐊᓕᖅᑐᑦ ᐊᑐᖅᑕᐅᓪᓗᑎᒃ ᐃᓘᓐᓇᖏᑦ 

ᐃᓕᓴᕆᔭᐅᓯᒪᔪᑦ ᐅᖃᐅᓯᑦ. 

 

ᐅᖃᐅᓯᕐᓄᑦ ᑲᒥᓴᓇ ᐱᖓᓱᓪᓗᐊᑕᓂᒃ ᑲᒪᒋᔭᒃᓴᖃᖅᐳᖅ: ᖃᐅᔨᓴᐃᖃᑦᑕᕐᓗᓂ ᐊᒻᒪᓗ 

ᐋᖅᑭᖃᑦᑕᕐᓗᒋᑦ ᐃᓱᒫᓗᒍᑕᐅᔪᑦ ᐊᒃᑐᐊᓂᖃᖅᑐᑦ ᐅᖃᐅᓯᕐᓄᑦ ᐱᔪᓐᓇᐅᑎᓄᑦ, ᑕᓯᐅᖅᓯᖃᑦᑕᕐᓗᓂ 

ᐊᒻᒪᓗ ᐃᑲᔪᖅᑐᐃᖃᑦᑕᕐᓗᓂ ᐊᔾᔨᒌᖏᑦᑐᓂᒃ ᑎᒥᐅᔪᓂᒃ ᐊᒻᒪᓗ ᐱᓕᕆᕕᐅᔪᓂᒃ, ᐊᒻᒪᓗ 

ᐊᐅᓚᑕᐅᔭᕆᐊᓕᖕᓂ ᑎᑎᕋᕐᕕᖓᓐᓂ. 

 

ᐃᓚᒋᓪᓗᓂᐅᒃ ᑎᓕᔭᐅᓯᒪᔾᔪᑎᖓᑕ, ᑎᑎᕋᕐᕕᖓ ᐅᖃᐅᓯᕐᓄᑦ ᑲᒥᓴᓇᐅᑉ ᓇᐅᑦᑎᖅᓱᐃᖃᑦᑕᖅᐳᖅ 

ᐱᓕᕆᓂᕆᔭᖏᓐᓂᒃ ᓄᓇᕗᑦ ᒐᕙᒪᒃᑯᖏᑕ ᐱᓕᕆᕕᖏᑕ ᐱᔨᑦᓯᕈᑎᖏᓐᓂ ᐊᒻᒪ ᑐᓴᒐᒃᓴᓂᒃ 

ᓴᖅᑭᑕᐅᕙᓪᓕᐊᔪᓂᒃ ᑕᖅᑲᒃᑯᓐᖓᐅᔪᓂᒃ ᐊᑐᕐᖢᑎᒃ ᓄᓇᕗᒥ ᐃᓕᓴᕆᔭᐅᓯᒪᔪᑦ ᐅᖃᐅᓯᖏᓐᓂᒃ. 

ᑕᐃᒪᐃᒻᒪᑦ, ᑲᑎᒪᔨᕋᓛᑦ ᐃᓱᒪᕗᑦ ᐅᖃᐅᓯᕐᓄᑦ ᑲᒥᓴᓇ ᓯᕗᒃᑲᖅᑕᖅᑎᐅᔭᕆᐊᖃᕐᒪᑦ 

ᐃᔾᔪᐊᒐᒃᓴᑦᑎᐊᕙᐅᓗᓂ ᐱᓕᕆᐊᒃᓴᖏᓐᓂᒃ ᐱᓕᕆᐊᖃᖅᑎᓪᓗᒍ ᐊᑯᓐᓇᖏᖅᓯᔨᐅᓗᓂ, 

ᐊᔭᐅᖅᑐᐃᔨᐅᓗᓂ, ᓇᐅᑦᑎᖅᓱᖅᑎᐅᓗᓂ ᐊᒻᒪ ᐅᖃᐅᔾᔨᒋᐊᖅᑎᐅᓗᓂ ᐅᖃᐅᓯᕐᓄᑦ ᐱᔪᓐᓇᐅᑎᓄᑦ 

ᓄᓇᕗᑦ ᐃᓗᐊᓂ.  ᑲᑎᒪᔨᕋᓛᑦ ᑲᖔᓚᐅᖅᑐᑦ ᐅᖃᐅᓯᕐᓄᑦ ᑲᒥᓴᓇ ᓴᖅᑭᑦᑎᓚᐅᖏᒻᒪᑦ ᐃᓄᐃᑦ 

ᐅᖃᐅᓯᖏᓐᓂᒃ ᑎᑎᕋᖅᓯᒪᔪᓂᒃ ᒪᑐᐃᖅᓯᔾᔪᑎᖏᓐᓂᒃ ᑭᖑᓪᓕᖅᐹᒥ ᓈᓚᒃᑎᐅᓪᓗᑎᒃ ᑲᑎᒪᑎᓪᓗᒋᑦ. 

ᑲᑎᒪᔨᕋᓛᑦ ᐃᓱᒪᖃᖅᐳᑦ ᐅᖃᐅᓯᕐᓄᑦ ᑲᒥᓴᓇ ᓯᕗᒧᐊᑦᑎᐊᖁᓪᓗᒍ ᐱᓕᕆᐊᒃᓴᖏᓐᓂᒃ 

ᑎᓕᔭᐅᓯᒪᔾᔪᑎᖏᓐᓂᒃ ᐊᑯᓐᓇᖏᖅᓯᔨᐅᓗᓂ, ᓇᑦᑎᖅᓱᖅᑎᐅᓗᓂ ᐊᒻᒪᓗ ᐅᖃᐅᔾᔨᒋᐊᖅᑎᐅᓗᓂ 

ᐅᖃᐅᓯᕐᓄᑦ ᐱᔪᓐᓇᐅᑎᓄᑦ ᐱᔾᔪᑕᐅᔪᓄᑦ, ᓯᕗᒧᐊᒃᑎᑦᑎᔭᕆᐊᓕᒃ ᑎᑎᕋᕐᕕᖓ ᐱᔨᑦᓯᕈᑎᖃᕐᓗᓂ 

ᐱᐅᔪᓂᒃ ᐱᔨᑦᓯᕈᑎᐅᔪᓂᒃ ᐊᒻᒪᓂᕆᐅᒋᔭᐅᔪᓂᒃ ᒐᕙᒪᒃᑯᑦ ᑎᒥᖁᖏᑎᓐᓄᑦ ᐊᓯᖏᓐᓄᑦ ᐊᑐᕐᓗᓂ. 

 

ᑲᑎᒪᔨᕋᓛᑦ ᓈᓚᒃᑎᐅᓪᓗᑎᒃ ᑲᑎᒪᑎᓪᓗᒋᑦ, ᐅᖃᐅᓯᕐᓄᑦ ᑲᒥᓴᓇ ᐃᓱᒫᓗᒍᑎᓂᒃ ᓴᖅᑭᑦᑎᓚᐅᖅᑐᖅ 

ᐊᒃᑐᐊᓂᖃᖅᑐᓂᒃ ᒐᕙᒪᒃᑯᑦ ᐃᖅᑲᓇᐃᔭᖅᑎᑖᕐᓂᕆᕙᒃᑕᖏᑕ ᐃᖏᕐᕋᓂᖓᓂᒃ, ᐱᖃᓯᐅᑎᓯᒪᓪᓗᓂ 

ᐊᑯᓂᐅᓂᕆᔭᖓ ᐅᖃᓪᓚᒍᓐᓇᕆᐊᖃᕐᓂᐅᔪᑦ ᐅᖃᐅᓯᕐᒥᒃ ᐃᓕᓴᕆᔭᐅᖁᓪᓗᒍ ᐃᓗᐊᓂ 

ᓯᕗᓪᓕᐅᔾᔭᐅᖅᓯᒪᔪᑦ ᐃᖅᑲᓇᐃᔭᖅᑎᑖᕆᔭᐅᒐᔭᖅᑐᑦ ᐊᑐᐊᒐᖏᓐᓂ.  ᑲᑎᒪᔨᕋᓛᑦ ᐃᓕᓴᖅᓯᕗᑦ 

ᐊᑑᑎᖃᕐᓂᖓᓂᒃ ᐃᓕᓴᕆᔭᐅᓯᒪᔪᓂᒃ ᐅᖃᐅᓯᕐᓂᒃ ᐅᖃᓪᓚᒍᓐᓇᕆᐊᖃᕐᓂᕐᒥᒃ ᐊᒻᒪ ᐅᖃᖅᑐᑦ 

ᐱᔾᔪᑎᐅᔪᑦ ᑕᒪᑐᒧᖓ ᑲᔪᓯᔪᒃᑯᑦ ᐃᒃᐱᒋᔭᐅᑦᑎᐊᕆᐊᖃᕐᓂᖏᓐᓂᒃ. 

 

ᑕᐃᑦᓱᒪᓂᑦᑎᐊᖅ ᓈᓚᒃᑎᐅᓪᓗᑎᒃ ᑲᑎᒪᓂᖃᖅᑎᓪᓗᒋᑦ,  ᑲᑎᒪᔨᕋᓛᑦ ᓴᖅᑭᑦᑎᓚᐅᖅᑐᑦ 

ᐃᓱᒫᓗᒍᑎᒋᔭᖏᓐᓂᒃ ᐱᔾᔪᑎᖃᕐᖢᑎᒃ ᐅᖃᐅᓯᕐᓄᑦ ᑲᒥᓴᓇᐅᑉ ᓇᖕᒥᓂᖅ ᐃᖅᑲᓇᐃᔭᖅᑎᑖᕐᓂᕐᒧᑦ 

ᐱᖅᑯᓯᕆᔭᖓᓐᓂᒃ.  ᐆᒃᑐᑎᒋᓪᓗᒍ, ᐅᖃᐅᓯᕐᓄᑦ ᑲᒥᓴᓇ ᐃᖅᑲᓇᐃᔭᖅᑎᑖᓚᐅᕐᒪᑦ ᑎᑎᕋᕐᕕᖓᓂ 

ᑎᒃᑯᐊᑦᓴᐅᑎᒋᓪᓗᒍ ᐃᖅᑲᓇᐃᔭᖅᑎᐅᓂᐊᖅᑐᖅ.  ᑲᑎᒪᔨᕋᓛᑦ ᐃᓱᒪᖃᖅᐳᑦ ᐅᖃᐅᓯᕐᓄᑦ ᑲᒥᓴᓇ 

ᐃᖅᑲᓇᐃᔭᕆᐊᖃᕐᒪᑦ ᐃᔾᔪᐊᒐᒃᓴᑦᑎᐊᕙᐅᓗᓂ ᐱᖅᑯᓯᕆᔭᖏᓪᓗ ᐃᓚᐃᓐᓈᕆᖏᓪᓗᓂ ᐊᒻᒪ 

ᑕᑯᒃᓴᐅᑦᑎᐊᖅᑐᒃᑯᑦ ᐃᖅᑲᓇᐃᔭᖅᑎᑖᖃᑦᑕᕐᓗᓂ, ᐊᒻᒪ ᓴᓐᖏᔪᒃᑯᑦ ᑎᓕᐅᖅᑕᐅᓪᓗᓂ ᐅᖃᐅᓯᕐᓄᑦ 

ᑲᒥᓴᓇ ᐃᓐᓄᒃᓯᖃᑦᑕᖁᓪᓗᒍ ᐃᖅᑲᓇᐃᔮᒃᓴᓂᒃ ᑎᑎᕋᕐᕕᖓᓂ ᐊᑐᕐᓗᓂ ᐃᖅᑲᓇᐃᔭᖅᑎᑖᕐᓂᕐᒧᑦ 

ᐱᖅᑯᓯᐅᔪᓂᒃ. 

 

ᑲᑎᒪᔨᕋᓛᑦ ᐅᔾᔨᕈᓱᒃᐳᑦ ᐅᖃᐅᓯᕐᓄᑦ ᑲᒥᓴᓇ ᒫᓐᓇᕋᑖᖑᓚᐅᖅᑐᖅ ᐊᑎᓕᐅᓚᐅᕐᒪᑦ ᒪᑐᐃᖓᔪᒥᒃ 

ᑎᑎᖅᑲᒥᓂᒃ ᓯᕗᓕᖅᑎᖓᓐᓄᑦ ᓄᓇᕗᑦ ᓴᖅᑭᑦᑎᓪᓗᓂ ᐃᓱᒫᓗᒍᑎᒥᓂᒃ ᐱᔾᔪᑎᒋᓪᓗᒍ ᒐᕙᒪᒃᑯᑦ 

ᐱᓕᕆᐊᕆᔭᖏᓐᓂᒃ ᐅᓄᖅᓯᒋᐊᖅᑕᐅᖁᓪᓗᒋᑦ ᐃᓄᐃᑦ ᐃᖅᑲᓇᐃᔭᖅᑎᑦ ᒐᕙᒪᒃᑯᓐᓄᑦ.  ᑲᑎᒪᔨᕋᓛᑦ 

ᐃᓕᓴᖅᓯᕗᑦ ᐊᒻᒪ ᐅᐱᒍᓱᒃᐳᑦ ᐃᒻᒥᒃᑰᕐᖢᓂ ᐱᓕᕆᔨᐅᓂᖓᓂᒃ ᐅᖃᐅᓯᕐᓄᑦ ᑲᒥᓴᓇ ᓇᑦᑎᖅᓱᐊᖃᕐᓗᓂ 

ᐱᔾᔪᑕᐅᔪᓂᒃ ᐊᒃᑐᐊᓂᖃᖅᑐᓂᒃ ᐅᖃᐅᓯᕐᓄᑦ ᐱᔨᑦᓯᕈᑕᐅᔪᓂᒃ ᓄᓇᕗᒥ ᐊᒻᒪ ᓴᖅᑭᑦᑎᖃᑦᑕᕐᓗᓂ 

ᐃᓱᒫᓗᒍᑎᓂᒃ ᐱᔭᕆᐊᖃᓕᕌᖓᑦ. 

 

ᑭᓯᐊᓂᓕ, ᑲᑎᒪᔨᕋᓛᑦ ᐅᔾᔨᕈᓱᒃᑭᕗᑦ ᐅᖃᐅᓯᕐᓄᑦ ᑲᒥᓴᓇᐅᑉ ᐊᐅᓚᓪᓗᐊᑕᖅᑕᖓ ᐃᖏᕐᕋᓂᕆᔭᖓ 

ᓴᖅᑭᑦᑎᓂᕐᒧᑦ ᐃᓱᒫᓗᒍᑕᐅᔪᓂᒃ ᐊᒻᒪᓗ ᐊᑐᓕᖁᔭᓕᐅᕐᓂᒧᑦ ᐊᑐᕆᐊᖃᕐᒪᑦ ᐅᓂᒃᑳᓕᐊᓂᒃ 

ᒪᓕᒐᓕᐅᖅᑎᑦ ᑲᑎᒪᔨᖏᓐᓄᑦ.  ᑲᑎᒪᔨᕋᓛᖑᔪᑦ ᓴᓐᖏᔪᒃᑯᑦ ᑎᓕᐅᕆᕗᑦ ᐅᖃᐅᓯᕐᓄᑦ ᑲᒥᓴᓇᒧᑦ 

ᐊᑐᖁᓪᓗᒍ ᐊᖅᑯᑎᐅᔭᕆᐊᓕᖕᓂᒃ ᐊᑐᐃᓐᓇᐅᑎᑕᐅᔪᓂᒃ ᑎᑎᕋᕐᕕᖓᓐᓄᑦ ᐊᑑᑎᖃᑦᑎᐊᖅᑐᒃᑯᑦ 

ᐱᓕᕆᐊᖃᖃᑦᑕᖁᓪᓗᒍ ᐱᔾᔪᑎᐅᔪᓂᒃ ᐊᒃᑐᐊᓂᖃᖅᑐᓂᒃ ᐅᖃᐅᓯᕐᓄᑦ ᐱᔪᓐᓇᐅᑎᓄᑦ ᐊᒻᒪ 

ᐱᔨᑦᓯᕈᑕᐅᔪᓄᑦ ᓄᓇᕗᑦ ᐃᓗᐊᓂ. 

ᑲᑎᒪᔨᕋᓛᕆᓚᐅᖅᑕᖏᑦ ᑭᖑᓂᑦᑎᓐᓂ ᒪᓕᒐᓕᐅᖅᑎᑦ ᑲᑎᒪᔨᖏᑕ ᐊᑐᓕᖁᔭᓕᐅᓚᐅᖅᑐᑦ ᐅᖃᐅᓯᕐᓄᑦ 

ᑲᒥᓴᓇ ᑐᓂᓯᖃᑦᑕᖁᓪᓗᒍ ᓇᓗᓇᐃᖅᑎᖅᓯᒪᓂᖅᓴᐅᔪᓂᒃ ᑎᑎᕋᕐᕕᖓᑕ ᐱᒋᐊᖅᑎᓯᒪᔭᖏᓐᓂᒃ ᐊᒻᒪ 

ᑭᒡᓕᓕᐊᕆᓯᒪᔭᖏᓐᓂᒃ ᑎᑎᕋᕐᕕᖓᑕ ᐆᒃᑐᕋᕈᓐᓇᖅᑕᖏᑦ ᓯᕗᒧᐊᑦᑎᐊᕐᓂᖃᕋᓗᐊᕐᒪᖔᑕ.  ᑲᑎᒪᔨᕋᓛᑦ 

ᐃᓕᓴᖅᓯᕗᑦ ᐅᖃᐅᓯᕐᓄᑦ ᑲᒥᓴᓇᐅᑉ ᐱᓕᕆᐊᖏᑦ ᓇᓗᓇᐃᖅᑎᖅᓯᒪᓂᖅᓴᐅᓗᑎᒃ ᐱᒋᐊᖅᑎᓯᒪᔭᖏᑦ 

ᐊᕐᕌᒍᐊᓂ 2012-2013 ᑮᓇᐅᔭᓕᕆᓐᓇᐅᑉ.  ᑭᓯᐊᓂᓕ, ᑲᑎᒪᔨᕋᓛᑦ ᐃᓱᒪᖃᖅᐳᑦ ᐅᖃᐅᓯᕐᓄᑦ ᑲᒥᓴᓇ 

ᑐᓂᓯᖃᑦᑕᕆᐊᖃᕐᒪᑦ ᓇᓗᓇᐃᖅᑎᖅᓯᒪᓂᖅᓴᐅᔪᓂᒃ ᑮᓇᐅᔭᓄᑦ ᐆᒃᑐᑎᒋᓗᒍ, ᐅᖃᐅᓯᕐᓄᑦ ᑲᒥᓴᓇ 

ᓇᓗᓇᐃᖅᓯᓚᐅᖅᑐᖅ ᑎᑎᕋᕐᕕᖓ ᐊᑭᓕᕆᐊᖃᖅᑐᓂᒃ ᐅᓄᑲᓪᓚᒃᑐᓂᒃ ᐱᑕᖃᓚᐅᕐᒪᑦ ᐊᐅᓪᓚᐅᑎᓄᑦ 

ᐊᒻᒪ ᑳᓐᑐᕌᒃᑕᐅᓯᒪᔪᑦᓄ ᐱᔨᑦᓯᕈᑕᐅᔪᓄᑦ ᐊᕐᕌᒍᐊᓂ 2012-2013, ᐃᓗᐊᓂ ᐊᕐᕌᒍᑕᒫᖅᓯᐅᒻᒧᑦ 

ᐅᓂᒃᑳᓕᐊᓂ ᓇᓗᓇᐃᖅᓯᒪᑦᑎᐊᓚᐅᖏᒻᒪᑦ ᐃᓗᓕᕆᔭᖏᓐᓂᒃ ᑮᓇᐅᔭᓂᒃ ᐊᑐᓚᐅᖅᑕᖏᓐᓄᑦ. 

 

ᑲᑎᒪᔨᕋᓛᕆᓯᒪᔭᖏᑦ ᑭᖑᓂᑦᑎᓐᓂ ᒪᓕᒐᓕᐅᖅᑎᑦ ᐊᑐᓕᖁᔭᓕᐅᖅᓯᒪᖕᒥᔪᑦ ᐅᖃᐅᓯᕐᓄᑦ ᑲᒥᓴᓇ 

ᑲᑎᒪᖃᑎᖃᖁᓪᓗᒍ ᐅᖃᐅᓯᕐᓄᑦ ᐊᒃᑐᖅᑕᐅᓯᒪᔪᓂᒃ ᐱᓕᕆᐊᖃᕐᓂᐊᕐᒪᑕ ᐱᔾᔪᑎᐅᔪᓂᒃ 

ᐊᒃᑐᐊᓂᖃᖅᑐᓂᒃ ᐱᖁᔭᕐᔪᐊᑎᒍᑦ ᐱᓕᕆᔭᕆᐊᖃᖅᑕᖏᓐᓂᒃ ᓄᓇᕗᑦ ᐃᓕᓴᕆᔭᐅᓯᒪᔪᑦ ᐅᖃᐅᓯᑦ 

ᐱᖁᔭᕐᔪᐊᖏᑎᒍᑦ.  ᑲᑎᒪᔨᕋᓛᑦ ᐅᔾᔨᕈᓱᒃᐳᑦ ᐅᖃᐅᓯᕐᓄᑦ ᑲᒥᓴᓇᐅᑉ 2012-2013-ᒧᑦ ᐊᕐᕌᒍᑕᒫᖅᓯᐅᒻᒧᑦ 

ᐅᓂᒃᑳᓕᐊᖏᓐᓂ ᑎᑎᕋᖅᓯᓯᒪᖃᑦᑕᓚᐅᕐᒪᑦ ᑲᑎᒪᔭᖅᑐᖅᓯᒪᓂᕆᓚᐅᖅᑕᖏᓐᓂᒃ ᐊᒻᒪ 

ᑲᑎᒪᖃᑕᐅᓂᕆᖃᑦᑕᓚᐅᖅᑕᖏᓐᓂᒃ, ᐱᖃᓯᐅᔾᔭᐅᓯᒪᓪᓗᑎᒃ ᑲᑎᒪᖃᑎᖃᕐᓂᖏᑦ ᐊᒃᑐᖅᑕᐅᓯᒪᔪᓂᒃ ᓲᕐᓗ 

ᐃᓄᐃᑦ ᐅᖃᐅᓯᖏᓐᓄᑦ ᑕᐃᒎᓯᓕᐅᖅᑎᑦ, ᒥᓂᔅᑕᖓᓐᓂᒃ ᐅᖃᐅᓯᓕᕆᓂᕐᒧᑦ ᐊᒻᒪ ᐊᖓᔪᖅᑲᐅᑎᖏᓐᓂᒃ 

ᐱᓕᕆᕕᖓᑦᑕ ᐃᓕᓐᓂᐊᖅᑐᓕᕆᔨᒃᑯᑦ.  ᑲᑎᒪᔨᕋᓛᑦ ᐃᓱᒪᕗᑦ ᐅᓄᕐᓂᖅᓴᓂᒃ ᑐᓴᒐᒃᓴᖃᖅᑎᓪᓗᒋᑦ 

ᐊᑲᐅᓂᖅᓴᐅᖃᑦᑕᕐᒪᑦ ᓴᖅᑭᑦᑐᓪᓗ ᐱᐅᓂᖅᓴᐅᓪᓗᑎᒃ ᑲᑎᒪᔪᓂ ᑕᑯᒃᓴᐅᑦᑎᐊᕐᓂᖅᓴᐅᑎᓪᓗᒋᑦ 

ᑎᑎᕋᕐᕕᖓ ᐅᖃᐅᓯᕐᓄᑦ ᑲᒥᓴᓇᐅᑉ ᐱᓕᕆᓯᒪᔭᖏᑎᒍᑦ. 

 

ᑲᑎᒪᔨᕋᓛᑦ ᑎᓕᐅᕆᕗᑦ ᐅᖃᐅᓯᕐᓄᑦ ᑲᒥᓴᓇ ᓯᕗᒧᐊᒃᑎᑦᑎᖁᓪᓗᒍ ᑎᑎᕋᕐᕕᖓ ᐃᔾᔪᐊᒐᒃᓴᑦᑎᐊᕙᐅᓗᓂ 

ᐱᓕᕆᖁᓪᓗᒍ ᐃᖅᑲᓇᐃᔭᕐᓗᓂ ᐊᖑᒻᒪᑎᒐᓱᐊᕐᓗᒋᑦ ᐅᖃᐅᓯᕐᓄᑦ ᐱᓕᕆᐊᒃᓴᕆᔭᖏᑦ, ᓴᓇᖃᑦᑕᕐᓗᓂᓗ 

ᐊᔾᔨᒌᒃᑎᑦᑎᓗᓂ ᐃᖅᑲᓇᐃᔭᖅᑎᑖᕐᓂᕐᒧᑦ, ᐊᑐᖃᑦᑕᕐᓗᓂᓗ ᐃᖏᕐᕋᓂᐅᔪᓂᒃ ᑐᓂᔭᐅᓯᒪᔪᓂᒃ 

ᑎᓕᓯᔾᔪᑕᐅᓯᒪᓪᓗᑎᒃ ᐊᒻᒪ ᑕᑯᒃᓴᐅᑦᑎᐊᖅᑐᒃᑯᑦ ᓴᖅᑭᔮᑦᑎᐊᕐᓗᓂ ᐱᓕᕆᐊᖃᖃᑦᑕᕐᓗᓂ ᐅᓂᒃᑳᓕᐊᒥᓂᒃ. 

ᑲᑎᒪᔨᕋᓛᑦ ᐊᑐᓕᖁᔭᓕᐊᖓ #1 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᖅᐳᑦ ᐅᖃᐅᓯᕐᓄᑦ ᑲᒥᓴᓇᐅᑉ ᓯᕗᓂᒃᓴᒥ ᐊᕐᕌᒍᑕᒫᖅᓯᐅᒻᒧᑦ 

ᐅᓂᒃᑳᓕᐊᖏᑦ ᒪᓕᒐᓕᐅᖅᑎᑦ ᑲᑎᒪᔨᖏᓐᓄᑦ ᐃᓗᓕᖃᕐᓗᑎᒃ ᓇᓗᓇᐃᖅᑎᖅᓯᒪᔪᓂᒃ ᑎᑎᕋᕐᕕᖓᑕ 

ᐃᖅᑲᓇᐃᔭᖅᑎᑖᕆᓯᒪᔭᖏᓐᓂᒃ ᐃᓗᐊᓂ ᑮᓇᐅᔭᓕᕆᓐᓇᐅᑉ ᐊᕐᕌᒍᐊᑕ. 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᒃᑲᓐᓂᖅᐳᑦ ᐅᖃᐅᓯᕐᓄᑦ ᑲᒥᓴᓇ ᐃᒃᐱᒍᓱᑦᑎᐊᖁᓪᓗᒍ ᑎᑎᖅᑲᑎᒍᑦ 

ᐅᓂᒃᑳᓕᐊᖏᓐᓂᒃ ᒪᓕᒐᓕᐅᖅᑎᑦ ᑲᑎᒪᔨᖏᓐᓄᑦ ᓈᒻᒪᓈᖅᓯᒪᓗᑎᒃ ᐊᒻᒪ ᐊᑑᑎᖃᕐᓗᑎᒃ 

ᓴᖅᑭᑦᑎᑎᖃᑦᑕᕐᓗᓂ ᐃᓱᒫᓗᒍᑎᓂᒃ ᐊᒻᒪ ᐊᑐᓕᖁᔭᓕᐅᖃᑦᑕᕐᓗᓂ ᒐᕙᒪᒃᑯᓐᓄᑦ. 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᒃᑲᓐᓂᖅᐳᑦ ᐅᖃᐅᓯᕐᓄᑦ ᑲᒥᓴᓇᐅᑉ ᓯᕗᓂᒃᓴᒥ ᐊᕐᕌᒍᑕᒫᖅᓯᐅᒻᒧᑦ 

ᐅᓂᒃᑳᓕᐊᖏᑦ ᒪᓕᒐᓕᐅᖅᑎᑦ ᑲᑎᒪᔨᖏᓐᓄᑦ ᐃᓗᓕᖃᕐᓗᑎᒃ ᓇᓗᓇᐃᖅᑎᖅᓯᒪᔪᓂᒃ ᐊᒻᒪ 

ᐃᓗᐃᑦᑑᓈᖅᓯᒪᓗᒋᑦ ᐊᒡᒍᖅᑐᖅᓯᒪᓂᕆᔭᖏᑦ ᑎᑎᕋᕐᕕᖓᓂ ᑮᓇᐅᔭᓄᑦ ᐊᑭᓕᐅᑕᐅᕙᓪᓕᐊᔪᑦ 

ᐊᐅᓪᓚᕈᑎᖏᓐᓄᑦ ᐊᒻᒪᓗ ᑳᓐᑐᕌᓄᑦ ᐱᔨᑦᓯᕈᑎᐅᔪᓄᑦ. 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᒃᑲᓐᓂᖅᐳᑦ ᐅᖃᐅᓯᕐᓄᑦ ᑲᒥᓴᓇᐅᑉ ᓯᕗᓂᒃᓴᒥ ᐊᕐᕌᒍᑕᒫᖅᓯᐅᒻᒧᑦ 

ᐅᓂᒃᑳᓕᐊᖏᑦ ᒪᓕᒐᓕᐅᖅᑎᑦ ᑲᑎᒪᔨᖏᓐᓄᑦ ᐃᓗᓕᖃᕐᓗᑎᒃ ᓇᓗᓇᐃᖅᑎᖅᓯᒪᓂᖅᓴᐅᔪᓂᒃ 

ᐃᓗᓕᖃᕐᓗᑎᒃ ᐱᔾᔪᑎᒋᔭᖏᑦ ᐊᒻᒪ ᓴᖅᑭᓯᒪᔪᑦ ᑲᑎᒪᓂᕐᓂᑦ ᐊᒻᒪ 

ᑲᑎᒪᕐᔪᐊᕆᖃᖅᑐᖃᑕᐅᓯᒪᓂᕆᔭᖓ ᑎᑎᕋᕐᕕᖓᑕ ᐃᓗᐊᓂ ᑮᓇᐅᔭᓕᕆᓐᓇᐅᑉ ᐊᕐᕌᒍᓂ 

ᐱᖃᓯᐅᑎᓯᒪᓗᑎᒃ. 

ᓈᓴᐅᑎᖓ 12 ᐃᓄᐃᑦ ᐅᖃᐅᓯᖏᑦ ᓴᐳᒻᒥᔭᐅᓂᖏᓐᓄᑦ ᐱᖁᔭᕐᔪᐊᖅ ᐱᓐᖑᖅᑎᑕᐅᓚᐅᖅᓯᒪᔪᖅ 

ᓯᑎᐱᕆ 19, 2011-ᖑᑎᓪᓗᒍ.  ᑖᓐᓇ ᓈᓴᐅᑎᖓ ᒪᓕᒐᖃᖅᑎᑦᑎᔪᖅ ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑎᐅᔪᑦ 

ᐱᔨᑦᓯᕆᐊᖃᖅᐳᑦ ᑭᓇᒃᑯᑐᐃᓐᓇᕐᓂᒃ ᐊᑐᕈᒪᔪᓂᒃ ᐅᖃᐅᓯᕐᒥᖕᓂᒃ ᐃᖅᑲᓇᐃᔮᖅᑖᕋᓱᒃᑎᓪᓗᒋᑦ 

ᐅᕝᕙᓘᓐᓃᑦ ᐃᖅᑲᓇᐃᔭᕐᕕᖕᒥ ᐅᖃᓪᓚᒍᒪᔪᖃᖅᑎᓪᓗᒍ ᐅᖃᐅᓯᕐᒥᓂᒃ. 

 

ᑲᑎᒪᔨᕋᓛᑦ ᓈᓚᒃᑎᐅᓪᓗᑎᒃ ᑲᑎᒪᑎᓪᓗᒋᑦ, ᐅᖃᐅᓯᕐᓄᑦ ᑲᒥᓴᓇ ᐃᓱᒫᓗᒍᑎᒥᓂᒃ ᓴᖅᑭᑦᑎᓚᐅᖅᑐᖅ 

ᑭᒃᑯᑐᐃᓐᓇᐃᑦ ᖃᐅᔨᒪᖏᒻᒪᑕ ᐱᔪᓐᓇᐅᑎᒥᖕᓂᒃ ᑐᓂᓯᔭᕆᐊᒃᓴᖅ ᑐᒃᓯᕋᐅᑎᓂᒃ ᐃᓄᐃᑦ ᐅᖃᐅᓯᖏᓐᓂᒃ 

ᐊᑐᕐᓗᑎᒃ ᐃᖅᑲᓇᐃᔮᒃᑖᕋᓱᒃᑎᓪᓗᒋᑦ. ᐅᖃᐅᓯᕐᓄᑦ ᑲᒥᓴᓇ ᐅᖃᓚᐅᕐᒥᔪᖅ ᑎᑎᕋᕐᕕᖓ 

ᑕᑯᖃᑦᑕᕐᓂᖓᓂᒃ ᐅᓄᖅᑐᓂᒃ ᐃᖅᑲᓇᐃᔭᖅᑎᓂᒃ ᒐᕙᒪᒃᑯᓐᓄᑦ ᖃᐅᔨᒪᖏᑦᑐᓂᒃ ᐱᔪᓐᓇᐅᑎᖏᓐᓂᒃ 

ᐃᖅᑲᓇᐃᔭᕈᓐᓇᕐᓂᖏᓐᓂᒃ ᐃᓄᐃᑦ ᐅᖃᐅᓯᖏᓐᓂᒃ ᐊᑐᕐᓗᑎᒃ. 

 

ᑲᑎᒪᔨᕋᓛᑦ ᓴᓐᖏᔪᒃᑯᑦ ᐃᑲᔪᖅᑐᐃᕗᑦ ᓴᐳᒻᒥᔭᐅᓂᖓᓄᑦ ᐊᒻᒪ ᑲᔪᖏᖅᓴᐅᑕᐅᓂᖓᓄᑦ ᐃᓄᐃᑦ 

ᐅᖃᐅᓯᖓᑦ ᐊᒻᒪ ᐊᑐᖅᑕᐅᒃᑲᓐᓂᕆᐊᖃᕐᓂᕆᔭᖓᓄᑦ ᒐᕙᒪᒃᑯᑦ ᐃᓗᐊᓂ.  ᑲᑎᒪᔨᕋᓛᑦ ᓈᓚᒃᑎᐅᓪᓗᑎᒃ 

ᑲᑎᒪᑎᓪᓗᒋᑦ, ᑲᑎᒪᔨᑦ ᐃᓱᒫᓗᒍᑎᒥᖕᓂᒃ ᐅᖃᐅᓯᖃᓚᐅᖅᑐᑦ ᖃᓄᐃᓕᖓᓂᕆᔭᖓᓐᓂᒃ ᒐᕙᒪᒃᑯᑦ 

ᐃᖅᑲᓇᐃᔭᖅᑎᑖᕈᓯᕆᕙᒃᑕᖏᓐᓂ ᐊᒻᒪ ᒪᓕᒃᓯᒪᓐᖏᓗᐊᕐᓂᕆᔭᖏᓐᓂᒃ ᓈᓴᐅᑎᖓᓂᒃ 12 ᐃᓄᐃᑦ 

ᐅᖃᐅᓯᖏᓐᓂᒃ ᓴᐳᒻᒥᐅᓯᖅᓯᓯᒪᓂᕐᒧᑦ ᐱᖁᔭᕐᔪᐊᒥᒃ. 

 

ᑲᑎᒪᔨᕋᓛᑦ ᓈᓚᒃᑎᐅᓪᓗᑎᒃ ᑲᑎᒪᑎᓪᓗᒋᑦ ᑭᖑᓪᓕᖅᐹᒥ, ᐅᖃᐅᓯᕐᓄᑦ ᑲᒥᓴᓇ ᐅᖃᓚᐅᖅᑐᖅ 

ᑎᑎᕋᕐᕕᖓ ᐱᓕᕆᐊᖃᕈᓐᓇᕐᓂᖓᓂᒃ ᐊᐅᓚᓂᖓᓄᑦ ᖃᐅᔨᓴᐃᓗᑎᒃ ᓄᓇᕗᑦ ᒐᕙᒪᒃᑯᖏᑕ 

ᐃᖅᑲᓇᐃᔭᖅᑐᓕᕆᔨᒃᑯᑦ ᐱᐅᓯᕆᕙᒃᑕᖏᓐᓂᒃ.  ᑲᑎᒪᔨᕋᓛᑦ ᐊᔭᐅᖅᑐᐃᓚᐅᖅᑐᑦ ᐅᖃᐅᓯᕐᓄᑦ ᑲᒥᓴᓇᒥᒃ 

ᐃᔨᒋᓂᖅᓴᐅᖁᓪᓗᒍ ᒐᕙᒪᒃᑯᑦ ᐱᖁᔭᖅᑎᒍᑦ ᐱᓕᕆᔭᕆᐊᖃᖅᑕᖏᓐᓂᒃ ᐊᑖᓃᑦᑐᓂᒃ ᐃᓄᐃᑦ ᐅᖃᐅᓯᖏᑦ 

ᓴᐳᒻᒥᐅᓯᖅᑕᐅᓯᒪᓂᖏᓐᓄᑦ ᐱᖁᔭᕐᒧᐊᓂᒃ ᑎᑎᕋᕐᕕᖓᓂ ᐱᓕᕆᐊᖏᑦ ᐱᕙᓪᓕᐊᓂᖃᖅᑎᓪᓗᒋᑦ 

ᑕᒪᑐᒥᖓ ᐃᖅᑲᓇᐃᔮᒥᒃ. 

 

 
 

 

 

 

 

 

 

 

 

 

ᑲᑎᒪᔨᕋᓛᑦ ᐊᑐᓕᖁᔭᓕᐊᖓ #2 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᖅᐳᑦ ᐅᖃᐅᓯᕐᓄᑦ ᑲᒥᓴᓇ ᕿᒥᕐᕈᓇᖁᓪᓗᒍ ᐊᑐᓕᖅᑎᑕᐅᓂᖓᓄᑦ 

ᓈᓴᐅᑎᖓ 12 ᐃᓄᐃᑦ ᐅᖃᐅᓯᖏᑦ ᓴᐳᒻᒥᐅᓯᖅᑕᐅᓯᒪᓂᖏᑕ ᐱᖁᔭᕐᔪᐊᖓᓂ, ᐊᒻᒪ ᖃᐅᔨᔭᖏᑦ 

ᐅᓂᒃᑲᐅᓯᐅᖁᓪᓗᒋᑦ ᒪᓕᒐᓕᐅᖅᑎᑦ ᑲᑎᒪᔨᖏᓐᓄᑦ ᐊᑐᕐᓗᒍ 2014-2015-ᒥ ᐊᕐᕌᒍᑕᒫᖅᓯᐅᒻᒧᑦ 

ᐅᓂᒃᑳᓕᐊᑦ. 

ᓈᓴᐅᑎᖓ 6 ᐃᓄᐃᑦ ᐅᖃᐅᓯᖏᓐᓄᑦ ᓴᐳᒻᒥᐅᓯᖅᓯᒪᓂᕐᒧᑦ ᐱᖁᔭᕐᔪᐊᖅ ᐊᑐᓕᖅᑎᑕᐅᓚᐅᖅᓯᒪᕗᖅ 

ᓯᑎᐱᕆ 9, 2012-ᖑᑎᓪᓗᒍ, ᐊᒻᒪᓗ ᒪᓕᒐᖃᖅᑎᑦᑎᔪᑦ ᐃᓘᓐᓇᖏᑦ ᓄᓇᓕᖕᓂ ᒐᕙᒪᐅᔪᑦ 

ᐱᔨᑦᓯᕋᐅᑎᖃᖁᓪᓗᒋᑦ ᐊᑐᕐᓗᑎᒃ ᐃᓄᐃᑦ ᐅᖃᐅᓯᖏᓐᓂᒃ. 

 

ᐃᓚᕈᑎᖓᑕ ᓈᓴᐅᑎᖓ 12(8) ᐃᓗᐊᓂ ᐃᓕᓴᕆᔭᐅᓯᒪᔪᑦ ᐅᖃᐅᓯᑦ ᐱᖁᔭᕐᔪᐊᖓ 

ᐱᓐᖑᖅᑎᑕᐅᓚᐅᖅᓯᒪᔪᖅ ᐄᑉᐳ 1, 2013-ᖑᑎᓪᓗᒍ, ᐊᒻᒪᓗ ᒪᓕᒐᖃᖅᑎᑦᑎᔪᖅ ᓄᓇᓕᑦ ᒐᕙᒪᖏᑦ 

ᑐᓴᐅᒪᑎᑦᑎᖃᑦᑕᕐᓗᑎᒃ ᐊᒻᒪ ᐱᔨᑦᓯᖃᑦᑕᕐᓗᑎᒃ ᑕᖅᑲᒃᑯᓂᖓ ᐊᑐᕐᓗᑎᒃ ᐃᓕᓴᕆᔭᐅᓯᒪᔪᓂᒃ 

ᐅᖃᐅᓯᕐᓂᒃ ᐅᓄᖅᑐᑦ ᑕᐃᒪᐃᑦᑐᒥᒃ ᐅᖃᐅᓯᕐᒥᒃ ᐃᓕᓴᕆᔭᐅᓯᒪᔪᒥᒃ ᐊᑐᖃᑦᑕᖅᑎᓪᓗᒋᑦ. 

 

ᑲᑎᒪᔨᕋᓛᑦ ᓈᓚᒃᑎᐅᓪᓗᑎᒃ ᑲᑎᒪᑎᓪᓗᒋᑦ ᒫᓐᓇᕋᑖᖅ, ᐅᖃᐅᓯᕐᓄᑦ ᑲᒥᓴᓇ ᐅᖃᓚᐅᖅᑐᖅ ᐅᓄᑲᓪᓚᒃᑐᑦ 

ᓄᓇᓕᑦ ᒐᕙᒪᖏᑦ ᐊᒃᓱᕉᓴᒍᑎᖃᓕᕐᒪᑕ ᐱᒐᓱᐊᖅᑎᓪᓗᒋᑦ ᑮᓇᐅᔭᓂᒃ ᐊᒻᒪ ᐊᓯᖏᓐᓂᒃ 

ᐱᓕᕆᔾᔪᑎᒃᓴᐅᔪᓂᒃ ᐱᕙᓪᓕᐊᑎᑦᑎᔾᔪᑕᐅᓂᐊᖅᑐᓂᒃ ᐊᒻᒪ ᓴᓇᔾᔪᑕᐅᓂᐊᖅᑐᓂᒃ ᐊᑑᑎᖃᖅᑐᓂᒃ 

ᐅᖃᐅᓯᕐᓂᒃ ᐱᔨᑦᓯᕈᑎᖃᕐᓂᕐᒧᑦ ᐊᒻᒪ ᓇᓗᓇᐃᒃᑯᑕᕐᓄᑦ ᑎᑎᖅᑲᖁᑎᐅᔪᓄᑦ ᐱᓕᕆᔾᔪᑕᐅᓗᓂ 

ᓄᓇᓕᖕᓂ.  ᑲᑎᒪᔨᕋᓛᑦ ᐅᔾᔨᕈᓱᒃᐳᑦ ᐅᖃᐅᓯᕐᓄᑦ ᑲᒥᓴᓇ ᐱᓕᕆᐊᖃᖅᓯᒪᓕᕐᓂᖓᓂᒃ 

ᑐᓴᐅᒪᑎᑦᑎᒐᓱᐊᕐᖢᓂ ᓄᓇᓕᑦ ᒐᕙᒪᖏᓐᓂᒃ ᐱᖁᔭᖅᑎᒍᑦ ᐅᖃᐅᓯᕐᓄᑦ ᒪᓕᒐᖃᖅᑎᑕᐅᓕᕐᓂᖏᓐᓂᒃ.  

ᑲᑎᒪᔨᐅᖃᑕᐅᔪᑦ ᐃᓱᒪᕗᑦ ᓱᓕ ᐃᖅᑲᓇᐃᔭᖅᑕᐅᒃᑲᓐᓂᕆᐊᖃᕐᒪᑦ ᓇᐅᑦᑎᖅᓱᐊᖃᕐᓂᐅᔪᖅ ᐅᖃᐅᓯᕐᓄᑦ 

ᐱᔨᑦᓯᕈᑎᖃᕐᓂᖏᑦ ᓄᓇᕗᒥ ᓄᓇᓕᑦ ᒐᕙᒪᕆᔭᖏᑦ. 

 

ᐃᓗᐊᓂ 2012-2013 ᐊᕐᕌᒍᑕᒫᖅᓯᐅᒻᒧᑦ ᐅᓂᒃᑳᓕᐊᖓᓂ ᒪᓕᒐᓕᐅᖅᑎᑦ ᑲᑎᒪᔨᖏᓐᓄᑦ, ᐅᖃᐅᓯᕐᓄᑦ 

ᑲᒥᓴᓇ ᐊᑐᓚᐅᖅᑐᖅ ᓈᓴᐅᓯᖅᓱᐃᔾᔪᑎᓂᒃ ᕿᒥᕐᕈᓇᒃᑎᓪᓗᒍ ᓄᓇᕗᑦ ᒐᕙᒪᒃᑯᖏᑕ ᐱᓕᕆᓂᕆᔭᖏᓐᓂᒃ 

ᑐᓂᓯᖃᑦᑕᖅᑎᓪᓗᒋᑦ ᑐᓴᒐᒃᓴᓂᒃ ᓴᖅᑭᑦᑕᕆᐊᓕᖏᓂᒃ ᐊᑐᕐᖢᑎᒃ ᐃᓘᓐᓇᖏᓐᓂᒃ ᐃᓕᓴᕆᔭᐅᓯᒪᔪᓂᒃ 

ᐅᖃᐅᓯᕐᓂᒃ. ᑕᒪᑐᒧᖓ ᕿᒥᕐᕈᓇᒃᑎᓪᓗᒍ, ᐅᖃᐅᓯᕐᓄᑦ ᑲᒥᓴᓇ ᓈᓴᐅᓯᖅᑐᐃᖃᑦᑕᓚᐅᖅᑐᖅ 

ᐅᓄᑲᓪᓚᒃᑐᓂᒃ ᒐᕙᒪᒃᑯᑦ ᐱᓕᕆᕕᖏᓐᓂᒃ ᐊᒻᒪ ᑎᑎᕋᕐᕕᖏᓐᓂᒃ. ᑖᒃᑯᐊ ᓈᓴᐅᓯᖅᑕᐅᓂᕆᔭᖏᑦ 

ᑐᓂᔭᐅᓚᐅᖅᑐᑦ ᐊᔾᔨᒌᖏᓐᓂᖏᑦ ᐱᖃᓯᐅᔾᔭᐅᓯᒪᓪᓗᑎᒃ ᐊᕐᕌᓂᓴᐅᔪᑦ.  ᑕᐃᒪᓐᓇ 

ᐱᕕᖃᖅᑎᑦᑎᓚᐅᖅᑐᖅ ᐅᖃᐅᓯᕐᓄᑦ ᑲᒥᓴᓇ ᑕᑯᒃᓴᐅᑎᑦᓯᔪᓐᓇᕐᖢᓂ ᐱᓕᕆᕕᐅᔪᓂᒃ ᐊᒻᒪ ᑎᑎᕋᕐᕕᖏᑦ 

ᐱᐅᓯᒋᐊᖅᑎᑦᑎᓯᒪᓕᖅᑐᑦ ᐱᓕᕆᐊᒥᖕᓂᒃ ᐊᒻᒪ ᓇᓕᐊᒃ ᐱᓕᕆᕕᐅᔪᑦ ᐱᓕᕆᐊᑲᒃᑲᓐᓂᕈᓐᓇᕐᒪᖔᑕ 

ᐱᐅᓯᒋᐊᖅᑎᑦᑎᓗᑎᒃ.  ᑲᑎᒪᔨᕋᓛᑦ ᐅᔾᔨᕈᓱᒃᐳᑦ ᒪᓕᒐᓕᐅᖅᑎᑦ ᑲᑎᒪᔨᖏᑦ ᐱᓕᕆᓂᖓᓐᓄᑦ 

ᓈᓴᐅᓯᖅᑕᐅᓚᐅᕐᕐᒪᑕ 2012-2013 ᑮᓇᐅᔭᓕᕆᓐᓇᐅᑉ ᐊᕐᕌᒍᐊᓂ ᑐᓂᔭᐅᓪᓗᑎᒡᓗ “A”-ᒥᒃ 

ᐱᓕᕆᑦᑎᐊᖅᓯᒪᓂᕆᔭᖓᓐᓄᑦ. 

 

ᑲᑎᒪᔨᕋᓛᑦ ᐃᓱᒪᖃᖅᐳᑦ ᑕᐃᒪᐃᑦᑐᓂᒃ ᐱᓕᕆᓂᖏᓐᓄᑦ ᓈᓴᐅᓯᖅᑐᐃᓂᐅᔪᖅ ᑐᓂᓯᖕᒪᑦ 

ᒪᓕᒐᓕᐅᖅᑎᓄᑦ ᑲᑎᒪᔨᖏᓐᓄᑦ ᐊᒻᒪ ᑕᖅᑲᒃᑯᓄᖓ ᓇᓗᓇᐃᖅᓯᒪᑦᑎᐊᖅᑐᓂᒃ ᕿᒥᕐᕈᓇᒍᑕᐅᓚᐅᖅᑐᓂᒃ 

ᑎᒥᐅᔪᓄᑦ ᐱᓕᕆᒃᑲᓐᓂᕆᐊᖃᖅᑐᓄᑦ ᐊᖑᒻᒪᑎᓕᕐᓗᑎᒃ ᐱᖁᔭᕐᔪᐊᑎᒍᑦ ᐊᑐᕆᐊᖃᖅᑕᖏᓐᓂᒃ 

ᐅᖃᐅᓯᓕᕆᓂᕐᒧᑦ ᐊᒃᑐᐊᓂᖃᖅᑐᓂᒃ.  ᑕᒪᑐᒧᖓ ᐱᓕᕆᓂᕆᔭᖏᓐᓄᑦ ᓈᓴᐅᓯᖅᑐᖅᑕᐅᓂᖏᑦ 

ᐱᒋᐊᕈᑕᐅᔪᓐᓇᕐᒥᔪᖅ ᐊᓯᖏᓐᓄᑦ ᑎᒥᐅᔪᓄᑦ ᐊᑐᖅᑕᐅᓗᓂ, ᑕᖅᑲᒃᑯᓄᖓ ᐊᒻᒪᓗ ᓇᖕᒥᓂᖅ 

ᐱᓕᕆᕕᐅᔪᑦ, ᐱᐅᓯᒋᐊᖅᑎᑦᑎᔪᓐᓇᕐᓂᐊᕐᒪᑦ ᑎᑎᕋᖅᓯᒪᔪᓂᒃ ᑐᓴᐅᒪᑎᑦᑎᔾᔪᑎᓂᒃ ᑕᖅᑲᒃᑯᓄᖓ 

ᐊᑐᕐᓗᑎᒃ ᐃᓕᓴᕆᔭᐅᓯᒪᔪᓂᒃ ᐅᖃᐅᓯᕐᓂᒃ.  ᑲᑎᒪᔨᕋᓛᑦ ᑎᓕᐅᕆᕗᑦ ᐅᖃᐅᓯᕐᓄᑦ ᑲᒥᓴᓇᒧᑦ 

ᐊᑐᖁᓪᓗᒍ ᑕᐃᒪᐃᑦᑐᓂᒃ ᐊᔾᔨᖏᓐᓂᒃ ᕿᒥᕐᕈᓇᒍᑕᐅᔪᓂᒃ ᑎᑎᕋᕐᕕᖓᓐᓄᑦ ᓇᐅᑦᑎᖅᓱᐃᔾᔪᑕᐅᓗᑎᒃ 

ᐊᑐᓕᖅᑎᑕᐅᕙᓪᓕᐊᓂᕆᔭᖏᑦ ᓄᓇᕗᒥ ᐃᓕᓴᕆᔭᐅᓯᒪᔪᑦ ᐅᖃᐅᓯᑦ ᐱᖁᔭᕆᔭᖏᑦ 

ᒪᓕᒃᑕᐅᑦᑎᐊᕋᓗᐊᕐᒪᖔᑕ ᖃᐅᔨᓴᐅᑕᐅᓗᑎᒃ ᓄᓇᓕᑦ ᒐᕙᒪᕆᔭᖏᑦ. 

ᑲᑎᒪᔨᕋᓛᒃ ᑎᓕᐅᕆᕗᑦ ᐅᖃᐅᓯᕐᓄᑦ ᑲᒥᓴᓇᒥᒃ ᐳᓚᕋᖃᑦᑕᖁᓪᓗᒍ ᓄᓇᕗᑦ ᓄᓇᓕᖁᑎᖏᓐᓂᒃ 

ᖃᐅᔨᓴᕆᐊᖅᑐᕐᓗᓂᒋᑦ ᓄᓇᓕᑦ ᒐᕙᒪᒃᑯᖏᑦ ᐊᖑᒻᒪᑎᓕᕋᓗᐊᕐᒪᖔᑕ ᐱᖁᔭᕐᓂᒃ ᒪᓕᒋᐊᓕᖏᓐᓂᒃ.  

ᑲᑎᒪᔨᕋᓛᑦ ᑎᓕᐅᕆᕗᑦ ᐅᖃᐅᓯᕐᓄᑦ ᑲᒥᓴᓇᒥᒃ ᐃᖅᑲᓇᐃᔭᖃᑎᖃᑦᑎᐊᖁᓪᓗᒍ ᓄᓇᓕᑦ ᒐᕙᒪᖏᓐᓄᑦ 

ᑎᒥᖁᑕᐅᔪᒥᒃ, ᐱᖃᓯᐅᑎᓪᓗᒍ ᓄᓇᕗᒥ ᓄᓇᓕᑦ ᒐᕙᒪᖏᑕ ᑲᑐᔾᔨᖃᑎᒌᖏᖏᑦ, ᓴᓇᖁᓪᓗᒋᑦ 

ᐅᐸᓗᖓᐃᔭᐅᑎᓂᒃ ᐱᔪᓐᓇᖅᑎᑦᑎᒐᔭᖅᑐᓂᒃ ᑎᑎᕋᕐᕕᖓᓂᒃ ᐊᑑᑎᖃᖅᑐᒃᑯᑦ ᓇᐅᑦᑎᖅᓱᕈᓐᓇᖁᓪᓗᒍ 

ᐊᒻᒪᓗ ᐅᖃᐅᔾᔨᒋᐊᖃᑦᑕᕈᓐᓇᖁᓪᓗᒍ ᐊᑐᓕᖅᑎᑕᐅᕙᓪᓕᐊᓂᖓᓄᑦ ᓄᓇᕗᒥ ᐃᓕᓴᕆᔭᐅᓯᒪᔪᑦ 

ᐅᖃᐅᓯᕐᓄᑦ ᐱᖁᔭᔪᐊᖓ ᓄᓇᓕᑦ ᒐᕙᒪᖏᑕ ᐃᓗᐊᓂ. 

 

 
 

 

ᑲᑎᒪᔨᕋᓛᑦ ᐊᑐᓕᖁᔭᓕᐊᖓ #3 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᖅᐳᑦ ᐅᖃᐅᓯᕐᓄᑦ ᑲᒥᓴᓇ ᓴᓇᖁᓪᓗᒍ ᐅᐸᓗᖓᐃᔭᐅᑎᓂᒃ ᐸᕐᓇᐅᑎᓂᒃ 

ᐱᔪᓐᓇᖅᑎᑦᑎᓂᐊᖅᑐᒥᒃ ᑎᑎᕋᕐᕕᖓᓂᒃ ᐊᑑᑎᖃᖅᑐᒃᑯᑦ ᓇᐅᑦᑎᖅᓱᕈᑕᐅᓂᐊᖅᑐᓂᒃ ᐊᒻᒪ 

ᖃᐅᔨᓴᐃᔾᔪᑕᐅᖃᑦᑕᕐᓂᐊᖅᑐᓂᒃ ᓈᒻᒪᒃᑲᓗᐊᕐᒪᖔᑦ ᐊᑐᓕᖅᑎᑕᐅᕙᓪᓕᐊᓂᖓ ᐃᓕᓴᕆᔭᐅᓯᒪᔪᑦ 

ᐅᖃᐅᓯᑦ ᐱᖁᔭᕐᔪᐊᖓ ᐊᒻᒪ ᐃᓄᐃᑦ ᐅᖃᐅᓯᖏᑦ ᓴᐳᒻᒥᐅᓯᖅᑕᐅᓯᒪᓂᖏᓐᓄᑦ ᐱᖁᔭᕐᔪᐊᑦ ᓄᓇᓕᑦ 

ᒐᕙᒪᖏᑕ ᐃᓗᐊᓂ.  

 

ᑲᑎᒪᔨᕋᓛᑦ ᐊᑐᓕᖁᔭᓕᐅᒃᑲᓐᓂᖅᐳᑦ ᐅᖃᐅᓯᕐᓄᑦ ᑲᒥᓴᓇ ᓴᓇᖁᓪᓗᒍ ᐱᕕᒃᓴᖓᑕ 

ᐊᑯᓂᐅᓂᕆᓂᐊᖅᑕᖓᓂᒃ ᑎᑎᕋᕐᕕᖓᑕ ᐳᓚᕋᓐᓂᕆᓂᐊᖅᑕᖓᓄᑦ ᓄᓇᕗᑦ ᓄᓇᓕᖁᑎᖏᓐᓄᑦ 

ᖃᐅᔨᓴᐃᔭᖅᑐᕐᓗᓂ ᐅᖃᐅᓯᕐᓄᑦ ᐱᔨᑦᓯᕈᑎᐅᔪᓂᒃ ᐊᒻᒪ ᓯᓚᒥ ᓇᓗᓇᐃᒃᑯᑕᑦ ᑎᑎᕋᖏᓐᓄᑦ 

ᐱᓕᕆᔾᔪᑎᐅᔪᒥᒃ ᓄᓇᓕᑦ ᒐᕙᒪᖏᑕ ᐃᓗᐊᓂ. 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᒃᑲᓐᓂᖅᐳᑦ ᐅᖃᐅᓯᕐᓄᑦ ᑲᒥᓴᓇ ᐃᖅᑲᓇᐃᔭᖃᑎᖃᑦᑎᐊᖁᓪᓗᒍ ᓄᓇᓕᑦ 

ᒐᕙᒪᖏᑕ ᑎᒥᖁᑎᖏᓐᓂᒃ, ᐱᖃᓯᐅᑎᓪᓗᒋᑦ ᓄᓇᕗᒥ ᓄᓇᓕᑦ ᒐᕙᒪᖏᑕ ᑲᑐᔾᔨᖃᑎᒌᖏᑦ, 

ᑕᐃᑦᓱᒪᓂᐅᓕᖅᐸᑦ ᑎᑎᕋᕐᕕᖓ ᖃᐅᔨᓴᐃᓕᖅᑎᓪᓗᒍ ᐊᒻᒪ ᐅᖃᐅᔾᔨᒋᐊᕈᑎᓕᐅᖅᑎᓪᓗᒍ ᓄᓇᓕᑦ 

ᒐᕙᒪᖏᓐᓄᑦ ᐱᔾᔪᑎᒋᓪᓗᒋᑦ ᐱᖁᔭᕐᓂᒃ ᒪᓕᒋᐊᖃᕐᓂᖏᓐᓂᒃ ᐅᖃᐅᓯᓕᕆᓂᕐᒨᖓᔪᓂᒃ. 

ᐅᓂᒃᑳᓕᐊᖓᑕ ᐃᓗᐊᓂ ᕿᒥᕐᕈᓇᓚᐅᖅᑎᓪᓗᒋᑦ ᐅᖃᐅᓯᕐᓄᑦ ᑲᒥᓴᓇᐅᑉ 2011-2012-ᒧᑦ 

ᐊᕐᕌᒍᑕᒫᖅᓯᐅᒻᒧᑦ ᐅᓂᒃᑳᓕᐊᓂᒃ, ᑲᑎᒪᔨᕋᓛᑦ ᓯᕗᓪᓕᕐᒥ ᒪᓕᒐᓕᐅᖅᑎᐅᓚᐅᖅᓯᒪᔪᑦ ᑲᑎᒪᔨᖏᑕ 

ᑲᑎᒪᔨᕋᓛᖁᑎᖏᑦ ᐊᑐᓕᖁᔭᓕᐅᓚᐅᖅᓯᒪᔪᑦ ᐅᖃᐅᓯᕐᓄᑦ ᑲᒥᓴᓇ ᐃᖅᑲᓇᐃᔭᖃᑎᖃᖁᓪᓗᒍ 

ᒥᓂᔅᑕᖓᓐᓂᒃ ᐅᖃᐅᓯᓕᕆᓂᕐᒧᑦ ᐱᕙᓪᓕᐊᑎᑦᑎᓂᐊᕐᒪᑕ ᐊᒻᒪ ᓴᓇᓗᑎᒃ ᐊᑐᐊᒐᓂᒃ ᐱᔪᓐᓇᖅᑎᑦᑎᔪᓂᒃ 

ᑎᑎᕋᕐᕕᖓᓂᒃ ᐊᑑᑎᖃᖅᑐᒃᑯᑦ ᖃᐅᔨᓴᐃᖃᑦᑲᕈᓐᓇᖁᓪᓗᒍ ᐊᑐᓕᖅᑎᑕᐅᕙᓪᓕᐊᓂᖓᓂᒃ ᓄᓇᕗᒥ 

ᐃᓕᓴᕆᔭᐅᓯᒪᔪᑦ ᐅᖃᐅᓯᑦ ᐱᖁᔭᕐᔪᐊᖓ.  ᑕᐃᑦᓱᒪᓂ ᑲᑎᒪᔨᕋᓛᑦ ᑲᑎᒪᑎᓪᓗᒋᑦ ᒫᓐᓇᐸᓗᒃᑯᑦ, 

ᐅᖃᐅᓯᕐᓄᑦ ᑲᒥᓴᓇ ᐅᖃᓚᐅᖅᑐᖅ ᑎᑎᕋᕐᕕᖓ ᐅᖃᖃᑎᖃᖅᐸᓪᓕᐊᓕᕐᓂᖓᓐᓂᒃ 

ᑭᐅᓯᔭᕆᐊᖃᕐᓂᖏᓐᓄᑦ ᐱᔾᔪᑕᐅᔪᓂᒃ ᐅᖃᐅᓯᕐᓄᑦ ᐊᑐᐊᒐᐅᔪᓂᒃ ᐃᓗᐊᓂ ᓄᓇᕗᑦ ᒐᕙᒪᒃᑯᖏᑕ. 

 

ᑲᑎᒪᔨᕋᓛᑦ ᐃᓕᓴᖅᓯᕗᑦ ᓄᓇᕗᑦ ᒐᕙᒪᒃᑯᖏᑦ ᑲᒪᔨᐅᖕᒪᑕ ᓴᓇᓂᕐᒧᑦ ᐊᑐᐊᒐᕐᓂᒃ, ᐃᖏᕐᕋᓂᐅᔪᓄᑦ 

ᒪᓕᒐᕐᓂᒃ ᐊᒻᒪ ᑐᑭᒧᐊᒍᑎᐅᔪᓂᒃ ᐊᑐᖅᑕᐅᖃᑦᑕᕐᓂᐊᖅᑐᓂᒃ ᑕᖅᑲᒃᑯᓄᖓ ᐱᔨᑦᓯᖅᑎᓪᓗᒋᑦ ᑕᐃᒪᓐᓇ 

ᓂᕆᐅᒋᔭᐅᕕᖃᖅᐳᑦ ᒪᓕᒃᓯᓂᐊᕐᓂᖏᓐᓂᒃ ᐅᖃᐅᓯᓕᕆᓂᕐᒧᑦ ᐱᖁᔭᖅᑎᒍᑦ ᒪᓕᒋᐊᖃᖅᑕᖏᓐᓂᒃ. 

 

ᐃᓚᕈᑎᖓᑕ ᓈᓴᐅᑎᖓ  13(2)(c) ᐃᓗᐊᓂ ᐃᓕᓴᕆᔭᐅᓯᒪᔪᑦ ᐅᖃᐅᓯᑦ ᐱᖁᔭᕐᔪᐊᖓ 

ᒪᓕᒐᖃᖅᑎᑦᑎᖕᒪᑦ ᒥᓂᔅᑕ ᐅᖃᐅᓯᓕᕆᓂᕐᒧᑦ ᐃᒪᐃᓕᐅᕆᐊᖃᖅᐳᖅ “ᑐᑭᒧᐊᒃᑎᑦᑎᓗᓂ 

ᐊᑐᓕᖅᑎᑕᐅᕙᓪᓕᐊᓂᖓᑕ, ᓇᐅᑦᑎᖅᓱᐊᖃᕐᓂᕐᒧᑦ, ᒥᐊᓂᕆᔭᐅᓂᖏᑕ ᐊᒻᒪ ᖃᐅᔨᓴᖅᑕᐅᓂᖏᑕ 

ᐅᖃᐅᓯᓕᕆᓂᕐᒧᑦ ᐱᖁᔭᕐᔪᐊᑎᒍᑦ ᒪᓕᒋᐊᓕᖏᓐᓂᒃ, ᐊᑐᐊᒐᖏᓐᓂᒃ, ᐱᓕᕆᔾᔪᑎᖏᓐᓂᒃ ᐊᒻᒪ 

ᐱᔨᑦᓯᕈᑎᖏᓐᓂᒃ ᐱᓕᕆᕕᖁᑎᖏᑕ ᓄᓇᕗᑦ ᒐᕙᒪᒃᑯᖏᑕ ᐊᒻᒪ ᑎᒥᖁᑎᖏᑕ ᐱᓕᕆᕕᖏᓐᓄᑦ.” 

 

ᐃᓚᕈᑎᖓᑕ ᓈᓴᐅᑎᖓ  24(2)(a) ᐃᓗᐊᓂ ᐃᓄᐃᑦ ᐅᖃᐅᓯᖏᑦ ᓴᐳᒻᒥᐅᓯᖅᑕᐅᓯᒪᓂᖏᓐᓄᑦ 

ᐱᖁᔭᕐᔪᐊᑦ ᒪᓕᒐᖃᖅᑎᑦᑎᕗᑦ ᒥᓂᔅᑕ ᐅᖃᐅᓯᓕᕆᓂᕐᒧᑦ ᐃᒪᐃᓕᐅᕆᐊᖃᖅᐳᖅ “ᓴᓇᓗᓂ ᐊᑐᐊᒐᓂᒃ 

ᐅᕝᕙᓘᓐᓃᒃ ᐱᓕᕆᔾᔪᑎᐅᔪᓂᒃ ᑲᔪᖏᖅᓴᐅᑕᐅᓂᐊᖅᑐᓂᒃ…ᐊᑐᖅᑕᐅᓂᖓᓄᑦ ᐊᒻᒪ 

ᐱᕙᓪᓕᐊᑎᑕᐅᓂᖓᓄᑦ ᐃᓄᐃᑦ ᐅᖃᐅᓯᖓᑦ ᐊᑐᖅᑕᐅᖃᑦᑕᕈᓐᓇᖅᓯᓂᐊᕐᒪᑦ ᓇᐅᒃᑯᓕᒫᖅ 

ᐱᓕᕆᐊᖑᔪᑎᒍᑦ ᐊᒻᒪ ᐱᓕᕆᕕᖏᑎᒍᑦ ᓄᓇᕗᑦ ᐃᓄᖁᑎᖏᑕ.” 

 

ᐊᒃᑑᕙ 30, 2012, ᒥᓂᔅᑕᐅᓚᐅᖅᓯᒪᔪᖅ ᐅᖃᐅᓯᕐᓄᑦ ᓴᖅᑭᑦᑎᓚᐅᖅᓯᒪᔪᖅ ᒐᕙᒪᒃᑯᑦ ᐸᕐᓇᐅᑎᖏᓐᓂᒃ 

ᐊᑐᓕᖅᑎᑕᐅᕙᓪᓕᐊᓂᖓᓄᑦ ᓄᓇᕗᒥ ᐃᓕᓴᕆᔭᐅᓯᒪᔪᑦ ᐅᖃᐅᓯᑦ ᐱᖁᔭᕐᔪᐊᖏᑦ.  ᑖᒃᑯᐊ ᑎᑎᕋᖅᓯᒪᔪᑦ 

ᐅᖃᐅᖅᒪᖕᒪᑕ ᐃᓚᖓᑦ ᒐᕙᒪᒃᑯᑦ ᐊᑐᓕᖅᑎᑦᑎᓂᕐᒧᑦ ᓯᕗᓪᓕᐅᑎᓯᒪᔭᖓᑦ ᐃᓗᐊᓂ 2012-2013 ᐊᒻᒪᓗ 

2015-2016 “ᓴᓇᖁᓪᓗᒋᑦ ᐊᒻᒪ ᐊᑐᓕᖅᑎᑦᑎᖁᓪᓗᒋᑦ ᐊᑐᐊᒐᓂᒃ ᐊᒻᒪ ᑐᑭᒧᐊᒍᑎᑦ 

ᒪᓕᒐᕆᓂᐊᖅᑕᖏᓐᓂᒃ ᐃᑲᔪᖅᓯᔾᔪᑎᐅᓂᐊᕐᒪᑕ ᐱᔨᑦᓯᕈᑕᐅᑎᓪᓗᒋᑦ ᑕᒪᒃᑮᖕᓄᑦ ᐅᖃᐅᓯᒃᑯᑦ ᐊᒻᒪ 

ᑎᑎᕋᖅᓯᒪᔪᑎᒍᑦ ᑐᓴᐅᒪᑎᑦᑎᔾᔪᑎᓄᑦ ᐊᒻᒪ ᐱᔨᑦᓯᕈᑎᓄᑦ ᐊᑐᕐᓗᑎᒃ ᐃᓕᓴᕆᔭᐅᓯᒪᔪᓂᒃ ᐅᖃᐅᓯᕐᓂᒃ.” 

 

ᑖᒃᑯᐊ ᓄᓇᕗᒥ ᐃᓕᓴᕆᔭᐅᓯᒪᔪᑦ ᐅᖃᐅᓯᑦ ᐱᖁᔭᕐᔪᐊᖓ ᐊᑕᖏᑲᓴᒡᖢᓂ ᐊᑐᓕᖅᑎᑕᐅᓯᒪᕗᖅ, 

ᑲᑎᒪᔨᕋᓛᑦ ᐃᓱᒪᖃᖅᐳᑦ ᓱᓕ ᐃᖅᑲᓇᐃᔭᒃᑲᓐᓂᕆᐊᖃᕐᒪᑕ ᓴᓇᑎᓪᓗᒋᑦ ᐊᑐᕆᐊᓕᖕᓂᒃ ᐊᑐᐊᒐᕐᓂᒃ, 

ᐊᐅᓚᓂᐅᔪᑦ ᒪᓕᒐᖏᓐᓂᒃ ᐊᒻᒪ ᑐᑭᒧᐊᒍᑎᑦ ᒪᓕᒐᖏᓐᓂᒃ. 

ᑲᑎᒪᔨᕋᓛᓄᑦ ᐊᑐᓕᖁᔭᓕᐊᖅ #4 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᖅᐳᑦ ᓄᓇᕗᑦ  ᒐᕙᒪᒃᑯᖏᑕ ᑭᐅᔾᔪᑎᖏᑦ ᑖᒃᑯᓄᖓ ᐅᓂᒃᑳᓕᐊᓄᑦ 

ᐱᖃᓯᐅᔾᔨᓯᒪᖁᓪᓗᒋᑦ, ᓇᓗᓇᐃᖅᑎᕆᓯᒪᑦᑎᐊᕐᓗᑎᒃ, ᐱᕙᓪᓕᐊᓂᕆᓯᒪᔭᖓᓐᓂᒃ ᐅᓪᓗᒥᒧᑦ ᑎᑭᓪᓗᒍ 

ᓴᓇᑎᓪᓗᒋᑦ ᐊᑐᐊᒐᕐᓂᒃ, ᐊᐅᓚᓂᕐᒧᑦ ᒪᓕᒐᕐᓂᒃ ᐊᒻᒪ ᑐᑭᒧᐊᒍᑎᓄᑦ ᒪᓕᒐᕐᓂᒃ 

ᑐᑭᒧᐊᒃᑎᑦᑎᔾᔪᑕᐅᓂᐊᕐᒪᑕ ᖃᓄᖅ ᐱᓕᕆᕕᐅᔪᑦ ᐊᒻᒪ ᒐᕙᒪᒃᑯᑦ ᑎᒥᖁᑎᖏᑦ 

ᓂᕆᐅᒋᔭᐅᕕᖃᕐᒪᖔᑕ ᒪᓕᒃᓯᒪᓕᖁᓪᓗᒋᑦ ᐱᖁᔭᕐᔪᐊᑎᒍᑦ ᒪᓕᒋᐊᓕᖏᓐᓂᒃ ᐃᓗᐊᓂ ᓄᓇᕗᒥ 

ᐃᓕᓴᕆᔭᐅᓯᒪᔪᑦ ᐅᖃᐅᓯᑦ ᐱᖁᔭᕐᔪᐊᖏᑎᒍᑦ. 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᒃᑲᓐᓂᖅᐳᑦ ᓄᓇᕗᑦ ᒐᕙᒪᒃᑯᖏᑕ ᑭᐅᔾᔪᑎᖏᑦ ᐅᓂᒃᑳᓕᐊᓄᑦ ᑖᒃᑯᓄᖓ 

ᐱᖃᓯᐅᔾᔨᓯᒪᓗᑎᒃ ᓇᓗᓇᐃᖅᑎᖅᓯᒪᔪᓂᒃ ᖃᖓᒃᑯᑦ ᐊᑐᐊᒐᐃᑦ, ᐊᐅᓚᓂᕐᒧᓪᓗ ᒪᓕᒐᐃᑦ ᐊᒻᒪᓗ 

ᑐᑭᒧᐊᒍᑎᓄᑦ ᒪᓕᒐᐃᑦ ᐊᑐᓕᖅᑎᑕᐅᓂᐊᕐᒪᖔᑕ. 

ᑲᑎᒪᔨᕋᓛᑦ ᓈᓚᒃᑎᐅᓪᓗᑎᒃ ᖃᑎᒪᑎᓪᓗᒋᑦ ᑕᐃᔅᓱᒪᓂᑦᑎᐊᕋᑖᖅ, ᐅᖃᐅᓯᕐᓄᑦ ᑲᒥᓴᓇ ᐅᖃᓚᐅᖅᓯᒪᔪ 

ᒐᕙᒪᒃᑯᑦ ᒪᓕᒃᓯᒪᔪᓐᓃᕐᒪᑕ ᓴᖅᑭᔮᑦᑎᐊᕆᐊᖃᕐᓂᕆᔭᖏᓐᓂᒃ ᐱᓕᕆᐊᖃᖅᑎᓪᓗᒋᑦ ᐱᒋᐊᕈᑎᓂᒃ 

ᐅᖃᐅᓯᕐᓄᑦ ᐃᓕᓐᓂᐊᖅᑎᑦᑎᓂᕐᒥᒃ, ᐱᔨᑦᓯᕈᑎᖃᕐᓂᕐᒥᒃ ᐊᒻᒪᓗ ᑲᔪᖏᖅᓴᐅᑎᖃᕐᓂᕐᒥᒃ. 

 

ᓈᓴᐅᑎᖓ 27 ᐃᓗᐊᓂ ᐃᓄᐃᑦ ᐅᖃᐅᓯᖏᑦ ᓴᐳᒻᒥᐅᓯᖅᑕᐅᓯᒪᓂᖏᓐᓄᑦ ᐱᖁᔭᕐᔪᐊᑦ 

ᐊᑐᓕᖅᑎᑕᐅᓚᐅᖅᓯᒪᔪᖅ ᓯᑎᐱᕆ 18, 2008-ᖑᑎᓪᓗᒍ, ᐊᒻᒪᓗ ᒪᓕᒐᖃᖅᑐᖅ ᒥᓂᔅᑕᖓᑦ 

ᐅᖃᐅᓯᓕᕆᓂᕐᒧᑦ ᑐᓂᓯᖃᑦᑕᖁᓪᓗᒍ ᐊᕐᕌᒍᑕᒫᓐ ᐅᓂᒃᑳᓕᐊᓂᒃ ᒪᓕᒐᓕᐅᖅᑎᑦ ᑲᑎᒪᔨᖏᓐᓄᑦ 

ᓇᓗᓇᐃᖅᓯᓯᒪᔪᓂᒃ ᒐᕙᒪᒃᑯᑦ ᐃᖅᑲᓇᐃᔭᕐᓂᕆᔭᖏᓐᓂᒃ ᒪᓕᒃᓯᕙᓪᓕᐊᑎᓪᓗᒋᑦ ᐱᖁᔭᕐᔪᐊᑎᒍᑦ 

ᒪᓕᒋᐊᓕᖏᓐᓂᒃ ᐃᓗᐊᒍᑦ ᐃᓄᐃᑦ ᐅᖃᐅᓯᖏᑦ ᓴᐳᒻᒥᐅᓯᖅᑕᐅᓯᒪᓂᖏᑕ ᐱᖁᔭᕐᔪᐊᑦ. 

 

ᒥᓂᔅᑕ ᐅᖃᐅᓯᓕᕆᓂᕐᒧᑦ ᓴᖅᑭᑦᑎᓚᐅᖅᑐᖅ ᐊᕐᕌᒍᖏᓐᓄᑦ 2010-2011 ᐊᒻᒪᓗ 2011-2012 

ᐊᕐᕌᒍᑕᒫᖅᓯᐅᒻᒧᑦ ᐅᓂᒃᑳᓕᐊᓂᒃ ᐊᑐᕐᓗᒍ ᐃᓄᐃᑦ ᐅᖃᐅᓯᖏᑦ ᓴᐳᒻᒥᐅᓯᖅᑕᐅᓯᒪᓂᖏᓐᓄᑦ ᐱᖁᔭᕐᔪᐊᑦ 

ᐅᓪᓗᐊᓂ ᒪᐃ 22, 2014. ᑲᑎᒪᔨᕋᓛᑦ ᑎᓕᐅᕆᕗᑦ ᒥᓂᔅᑕᖓᓐᓂᒃ ᐅᖃᐅᓯᓕᕆᓂᕐᒧᑦ ᓴᖅᑭᑦᑎᖁᓪᓗᒍ 

2012-2013 ᐊᒻᒪᓗ 2013-2014 ᐊᕐᕌᒍᑕᒫᖅᓯᐅᒻᒧᑦ ᐅᓂᒃᑳᓕᐊᓂᒃ ᒪᓕᒡᓗᒋᑦ ᐃᓄᐃᑦ ᐅᖃᐅᓯᖏᑦ 

ᓴᐳᒻᒥᐅᓯᖅᑕᐅᓯᒪᓂᖏᓐᓄᑦ ᐱᖁᔭᕐᔪᐊᑦ ᑭᖑᕙᖅᓯᒪᖏᓪᓗᑎᒃ. 

 

ᓈᓴᐅᑎᖓ 15 ᐃᓗᐊᓂ ᐃᓕᓴᕆᔭᐅᓯᒪᔪᑦ ᐅᖃᐅᓯᑦ ᐱᖁᔭᕐᔪᐊᖏᓐᓂ ᐊᑐᓕᖅᑎᑕᐅᓚᐅᖅᑐᖅ ᐄᑉᐳ 1, 

2013-ᖑᑎᓪᓗᒍ. ᑲᑎᒪᔨᕋᓛᑦ ᐅᔾᔨᕈᓱᒃᐳᑦ ᑖᓐᓇ ᓈᓴᐅᑎᖓ ᒪᓕᒐᖃᖅᑎᑦᑎᖕᒪᑦ ᒥᓂᔅᑕᖓᑦ 

ᐅᖃᐅᓯᓕᕆᓂᕐᒧᑦ ᑐᓂᓯᖃᑦᑕᖁᓪᓗᒍ ᐊᕐᕌᒍᑕᒫᖅᓯᐅᒻᒧᑦ ᐅᓂᒃᑳᓕᐊᒥᒃ ᒪᓕᒐᓕᐅᖅᑎᑦ ᑲᑎᒪᔨᖏᓐᓄᑦ 

ᐊᑖᒍᑦ ᐃᓕᓴᕆᔭᐅᓯᒪᔪᑦ ᐅᖃᐅᓯᑦ ᐱᖁᔭᕐᔪᐊᖓᑎᒍᑦ ᐃᓗᐊᓂ ᑕᖅᑭᑦ 12 ᑭᖑᕐᖓᒍᑦ 

ᐃᓱᓕᓚᐅᖅᑎᓪᓗᒍ ᑮᓇᐅᔭᓕᕆᓐᓇᐅᑉ ᐊᕐᕌᒍᐊ.  ᑲᑎᒪᔨᕋᓛᑦ ᑕᑯᔪᒪᑦᑎᐊᖅᐳᑦ ᕿᒥᕐᕈᓇᓛᕐᓂᕐᒥᖕᓂᒃ 

ᓯᕗᓪᓕᖅᐹᑦᑎᐊᕐᒥ ᐊᕐᕌᒍᑕᒫᖅᓯᐅᒻᒧᑦ ᐅᓂᒃᑳᓕᐊᒥᒃ  ᐊᑐᕐᓗᒍ ᐃᓕᓴᕆᔭᐅᓯᒪᔪᑦ ᐅᖃᐅᓯᑦ ᐱᖁᔭᕐᔪᐊᖓ, 

ᐊᒻᒪ ᑎᓕᐅᕆᕗᑦ ᒥᓂᔅᑕ ᓴᖅᑭᑦᑎᖃᑦᑕᖁᓪᓗᒍ ᐊᕐᕌᒍᑕᒫᖅᓯᐅᑎᓄᑦ ᐅᓂᒃᑳᓕᐊᓂᒃ ᑭᖑᕙᖅᓯᒪᖏᓪᓗᑎᒃ. 

 

ᐅᖃᖅᑏ, ᐅᓪᓗᒥᒧᑦ ᑎᑭᓪᓗᒍ, ᐃᓚᕈᑎᖓᑕ ᓈᓴᐅᑎᖓ 12(7)(c) ᐃᓗᐊᓃᑦᑐᑦ ᐃᓕᓴᕆᔭᐅᓯᒪᔪᑦ 

ᐅᖃᐅᓯᑦ ᐱᖁᔭᕐᔪᐊᖓ ᐊᒻᒪ ᓈᓴᐅᑎᖏᑦ 3-5 ᐊᒻᒪᓗ 9-10 ᐃᓗᐊᓃᑦᑐᑦ ᐃᓄᐃᑦ ᐅᖃᐅᓯᖏᑦ 

ᓴᐳᒻᒥᐅᓯᖅᑕᐅᓯᒪᓂᖏᓐᓄᑦ ᐱᖁᔭᕐᔪᐊᑦ ᓱᓕ ᐊᑐᓕᖅᑎᑕᐅᓯᒪᖏᒻᒪᑕ.  ᑖᒃᑯᐊ ᓈᓴᐅᑎᖏᑦ 

ᐱᖃᓯᐅᔾᔨᓯᒪᕗᑦ ᐱᖁᔭᖏᓐᓂᒃ ᒪᓕᒐᖃᖅᑎᑦᑎᓂᐊᖅᑐᓂᒃ ᒐᕙᒪᒃᑯᑦ ᓯᓚᑖᓂᓐᖔᖅᑐᑦ ᑳᓐᑐᕌᒃᑎᐅᔪᑦ 

ᐱᔨᑦᓯᕋᖁᓪᓗᒋᑦ ᐊᑐᕐᓗᒋᑦ ᐃᓘᓐᓇᖏᑦ ᐃᓕᓴᕆᔭᐅᓯᒪᔪᑦ ᐅᖃᐅᓯᑦ, ᒪᓕᒐᖃᖅᑎᑦᑎᓗᑎᒡᓗ ᓇᖕᒥᓂᖅ 

ᐱᓕᕆᕕᒋᔭᐅᔪᑦ ᐱᔨᑦᓯᕋᖁᓪᓗᒋᑦ ᐊᑐᕐᓗᑎᒃ ᐃᓄᐃᑦ ᐅᖃᐅᓯᖓᓐᓂᒃ ᐊᒻᒪ ᒪᓕᒐᖃᖅᑎᑦᑎᔪᖅ ᒐᕙᒪᒃᑯᑦ 

ᓴᓇᔭᕆᐊᖃᕐᖢᑎᒃ ᐊᒻᒪ ᐊᑐᓕᖅᑎᑦᑎᓗᑎᒃ ᐃᓄᐃᑦ ᐅᖃᐅᓯᖏᓐᓄᑦ ᐱᓕᕆᔾᔪᑎᒃᓴᐅᔪᓂᒃ ᓱᕈᓯᓛᑦ 

ᐃᓕᓐᓂᐊᓕᒻᒪᒃᓴᖅᑕᐅᓂᖏᓐᓄᑦ ᐊᒻᒪ ᐃᓐᓇᐃᑦ ᐃᓕᓐᓂᐊᖅᑎᑕᐅᓂᖏᓐᓄᑦ. 

 

ᑲᑎᒪᔨᕋᓛᑦ ᐃᓕᓴᖅᓯᕗᑦ ᓄᓇᕗᑦ ᒐᕙᒪᒃᑯᖏᑦ ᑲᒪᔨᐅᖕᒪᑕ ᐋᖅᑭᒡᓯᓂᕐᒥᒃ ᐱᓕᕆᕕᒃᓴᐅᓂᐊᖅᑐᒥᒃ ᑖᒃᑯᐊ 

ᐱᖁᔭᐅᑉ ᓈᓴᐅᑎᖏᑕ ᐊᑐᓕᖅᑎᑕᐅᓂᒃᓴᖏᑕ, ᐊᒻᒪ ᒐᕙᒪᒃᑯᑦ ᑲᒪᒋᔭᒃᓴᖃᖅᐳᑦ ᓴᓇᕙᓪᓕᐊᓂᕐᒥᒃ 

ᐊᑐᕆᐊᖃᖅᑐᓂᒃ ᐊᑐᐊᒐᓂᒃ ᐊᑐᓕᖅᑎᑦᑎᔾᔪᑎᒃᓴᓂᒃ ᐊᒻᒪ ᐊᓯᖏᓐᓂᒃ ᓄᓇᕗᒥ ᐃᓕᓴᕆᔭᐅᓯᒪᔪᑦ 

ᐅᖃᐅᓯᑦ ᐱᖁᔭᖏᓐᓃᑦᑐᓂᒃ. 

ᑲᑎᒪᔨᕋᓛᑦ ᐊᑐᓕᖁᔭᓕᐊᖓ #5 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᖅᐳᑦ ᓄᓇᕗᑦ ᒐᕙᒪᒃᑯᖏᑦ ᑭᐅᓗᑎᒃ ᐅᓂᒃᑳᓕᐊᓄᑦ ᑐᓂᓯᖁᓪᓗᒋᑦ 

ᓇᓗᓇᐃᖅᑎᖅᓯᒪᔪᓂᒃ ᖃᖓᒃᑯᑦ ᐊᑐᓕᖅᑎᑕᐅᓂᐊᕐᒪᖔᑦ ᓈᓴᐅᑎᖓᑕ ᐃᓚᖓ 12(7)(c) 

ᐃᓕᓴᕆᔭᐅᓯᒪᔪᑦ ᐅᖃᐅᓯᑦ ᐱᖁᔭᕐᔪᐊᖓ ᐊᒻᒪᓗ ᓈᓴᐅᑎᖏᑦ 3-5 ᐊᒻᒪᓗ 9-10  ᐃᓄᐃᑦ 

ᐅᖃᐅᓯᖏᑦ ᓴᐳᒻᒥᐅᓯᖅᑕᐅᓯᒪᓂᖏᓐᓄᑦ ᐱᖁᔭᕐᔪᐊᖓᓐᓂ. 


